
TDIU mustaqil izlanayotgan tadqiqotchisi

Annotatsiya. Mazkur maqolada O‘zbekistonda yuridik shaxslarni yirik soliq to‘lovchilar toifasiga kiritish mezonlari tahlil 
qilingan. Yirik soliq to‘lovchilarni soliqqa tortish bo‘yicha xorijiy va mahalliy olimlarning fikr va mulohazalari o‘rganilgan. 
Shuningdek, yirik soliq to‘lovchilar toifasiga kiritish mezonlarini takomillashtirish bo‘yicha taklif va tavsiyalar shakllantirilgan.

Kalit soʻzlar: soliq to‘lovchilar, yuridik shaxslar, mezon, yirik soliq to‘lovchilar, yirik soliq to‘lovchilar bo‘yicha hududlararo 
soliq inspeksiyasi, yirik soliq to‘lovchilar toifasi.
Abstract. This article analyzes the criteria for classifying legal entities as large taxpayers in Uzbekistan. The opinions 
and views of domestic and foreign scholars on the taxation of large taxpayers are examined. In addition, proposals and 
recommendations have been formulated to improve the criteria for classifying entities as large taxpayers.

Key words: taxpayers, legal entities, criteria, large taxpayers, interregional tax inspection for large taxpayers, category of 
large taxpayers.
Аннотация. В данной статье проанализированы критерии отнесения юридических лиц к категории крупных 
налогоплательщиков в Узбекистане. Изучены мнения и суждения отечественных и зарубежных учёных по вопросам 
налогообложения крупных налогоплательщиков. Кроме того, сформулированы предложения и рекомендации по 
совершенствованию критериев отнесения к категории крупных налогоплательщиков.

Ключевые слова: налогоплательщики, юридические лица, критерий, крупные налогоплательщики, межрегиональная 
налоговая инспекция по работе с крупными налогоплательщиками, категория крупных налогоплательщиков.

K I R I S H
O‘zbekiston Respublikasi davlat byudjetini shakllantirishda soliq tushumlari asosiy o‘rin tutadi va soliq 

tushumlarining salmoqli qismi sanoat va ishlab chiqarishda asosiy drayver bo‘lgan yirik korxonalar hissasiga 
to‘g‘ri keladi. Shuningdek, yirik soliq to‘lovchi hisoblangan korxonalarga nisbatan alohida soliq ma’murchiligini 
tashkil etish va bunda, birinchi navbatda, ularning faoliyatidan kelib chiqqan holda toifa va mezonlar asosida 
ajratib olish muhim hisoblanadi. Bu esa yuridik shaxslarni yirik soliq to‘lovchilar toifasiga kiritishning amaldagi 
mezonlarini qayta ko‘rib chiqish hamda rivojlangan mamlakatlarning ushbu yo‘nalishdagi tajribalari va xalqaro 
tashkilotlarning tavsiyalarini inobatga olgan holda O‘zbekiston Respublikasida yirik soliq to‘lovchilar soliq 
ma’murchiligini takomillashtirib borishni taqozo etadi.

M A V Z U G A  O I D  A D A B I Y O T L A R  S H A R H I
Yirik soliq to‘lovchilarni soliqqa tortish tizimini takomillashtirish masalalari yuzasidan qator xorijiy va 

mahalliy olimlar tomonidan tadqiqotlar olib borilgan. Jumladan, avstraliyalik olimlar Z. Akhand va P. Grob [1, 2] 

tomonidan rivojlanayotgan mamlakatlarda yirik soliq to‘lovchilar boshqaruvini maxsus bo‘linmalar tomonidan 
nazorat qilish tizimini joriy etishda erishilgan yutuqlar va kamchiliklar tadqiq qilingan. Shuningdek, Z. Ahmad [3] 
tadqiqotida yirik soliq to‘lovchilar soliq ma’murchiligiga oid Pokiston tajribasi o‘rganilgan.

O‘z navbatida, Darykina [4] yirik soliq to‘lovchilarning xususiyatlari sifatida to‘xtalib, “yirik soliq to‘lovchilarga 
quyidagi xususiyatlar xosdir: katta pul oqimi, keng ko‘lamli hujjatlar aylanishi, soddalashtirilgan tizim bo‘yicha 
soliqqa tortiladigan turli tarkibiy bo‘linmalarning integratsiyasidan foydalanish, mamlakat ichida ham, chet elda 
ham turli firmalar bilan hamkorlik mavjudligidir”, deb ta’riflaydi.

L. Goncharenko [5] o‘z tadqiqotlarida yirik soliq to‘lovchilarning transfer narxlardan foydalanish 
muammolariga ko‘proq e’tibor qaratgan. L. Koroleva [6] esa soliq to‘lovchilarning konsolidatsiyalashgan alohida 
tuzilmasini joriy etish masalalariga to‘xtalib o‘tgan.

O‘zbekistonda iqtisodchi olim Sh. Toshmatov [7] yirik soliq to‘lovchilar o‘rtasida transfer narxlarni 
shakllantirish usullari va soliq nazoratini amalga oshirish xususiyatlari bo‘yicha, Sh. Jumaev [8] esa yirik soliq 
to‘lovchilar kategoriyasiga berilgan ilmiy ta’rifni tanqidiy jihatdan takomillashtirib, mualliflik ta’rifini ishlab chiqqan.

T A D Q I Q O T  M E T O D O L O G I YA S I
Ushbu tadqiqotda yirik soliq to‘lovchilarni toifalash mezonlarini o‘rganish maqsadida quyidagi metodlar 

qo‘llanildi. Avvalo, tahliliy yondashuv orqali O‘zbekiston soliq qonunchiligida mavjud mezonlar mazmuni va 
amaliy qo‘llanilishi o‘rganildi. Shuningdek, taqqoslash metodi asosida rivojlangan davlatlar tajribasi – Avstraliya, 
Buyuk Britaniya va Pokiston amaliyotlari bilan solishtirildi.

Bundan tashqari, ilmiy adabiyotlar sharhi orqali xorijiy va mahalliy olimlarning yirik soliq to‘lovchilar 
boshqaruvi bo‘yicha fikrlari tahlil qilindi. Yakunda, mantiqiy tahlil va induktiv xulosalash usullari orqali amaldagi 
mezonlarning afzallik va kamchiliklari aniqlanib, takomillashtirishga oid ilmiy xulosalar ishlab chiqild

T A H L I L  V A  N A T I J A L A R
O‘zbekiston soliq tizimida soliq majburiyati yuklatilgan soliq to‘lovchilar orasida yirik soliq to‘lovchilar alohida 

ajratilib, ularga xos soliqqa tortish mexanizmi va soliq ma’murchiligiga e’tibor qaratish maqsadida hamda 
Xalqaro valyuta jamg‘armasi tavsiyalari asosida yirik soliq to‘lovchilar soliq ma’murchiligini takomillashtirish 
ishlari amalga oshirildi.

Xususan, O‘zbekiston Respublikasi Prezidentining “Davlat soliq xizmati organlari faoliyatini tubdan 
takomillashtirish chora-tadbirlari to‘g‘risida” 2018-yil 26-iyundagi PQ-3802-son qaroriga asosan, yirik soliq 
to‘lovchilarga xizmat ko‘rsatish, soliq hisobotlarini qabul qilish, soliq nazoratini amalga oshirish, soliqlar va 
boshqa majburiy to‘lovlarni undirish vazifalari yuklatilgan Yirik soliq to‘lovchilar bo‘yicha hududlararo davlat 
soliq inspeksiyasi tashkil etilgan.

Vazirlar Mahkamasining 2019-yil 12-iyuldagi “Davlat soliq xizmati organlari faoliyatini yanada takomillashtirish 
chora-tadbirlari to‘g‘risida”gi 320-son qarori bilan tasdiqlangan Nizomga muvofiq inspeksiyaning asosiy 
vazifalari va vakolatlari belgilab berilgan.

Shuningdek, Davlat soliq qo‘mitasining “Yuridik shaxslarni yirik soliq to‘lovchilar toifasiga kiritishning 
mezonlarini belgilash to‘g‘risidagi nizomni tasdiqlash haqida” 2019-yil 12-iyunda 3172-son bilan Adliya 
vazirligida ro‘yxatdan o‘tgan qaroriga asosan “Yuridik shaxslarni yirik soliq to‘lovchilar toifasiga kiritishning 
mezonlarini belgilash to‘g‘risidagi” Nizom tasdiqlangan.

Mazkur Nizomda belgilangan mezonlar doirasida 2019-yilda dastlab 896 ta yuridik shaxs yirik soliq 
to‘lovchilar tarkibiga kiritilib, ularning soliq ma’murchiligi Yirik soliq to‘lovchilar bo‘yicha hududlararo soliq 
inspeksiyasiga o‘tkazilgan.

Shu bilan birga, Soliq qo‘mitasining “Yirik soliq to‘lovchilar ro‘yxatiga qo‘shimchalar kiritish to‘g‘risida” 
2023-yil 22-sentabrdagi buyrug‘iga asosan 737 ta tashkilot “Yirik soliq to‘lovchilar toifasi”ga kiritilib, 2023-yil 
1-oktabrdan inspeksiya hisobiga o‘tkazilgan. Natijada yirik soliq to‘lovchilar soni 1 633 taga yetgan.

Soliq qo‘mitasining “Yirik soliq to‘lovchilarning ro‘yxatini tasdiqlash hamda soliq ma’murchiligini yanada 
takomillashtirish haqida” 2024-yil 6-yanvardagi buyrug‘iga asosan 565 ta tashkilot avval hududlarda joylashgan 
bo‘lsa-da, 2024-yil 9-yanvardan boshlab soliq ma’murchiligi Hududlararo inspeksiyaga o‘tkazilgan. Shuningdek, 
11 ta tashkilot yirik soliq to‘lovchilar Nizomi mezonlariga mos kelmagani sababli hududlarga qaytarilgan.

Natijada 2024-yil 6-yanvar holatiga ko‘ra Yirik soliq to‘lovchilar bo‘yicha hududlararo soliq inspeksiyasida 
tashkilotlar soni 2 188 tani tashkil etgan.

Bundan tashqari, Soliq qo‘mitasining “Yirik soliq to‘lovchilar ro‘yxatini tasdiqlash haqida” 2024-yil 4-iyuldagi 
buyrug‘iga asosan mezonlarga o‘zgartirishlar kiritilganligi sababli 1 332 ta tashkilot hududlarga qaytarilgan va 
45 ta tashkilot yangi mezonlarga mos kelgani uchun Yirik soliq to‘lovchilar bo‘yicha hududlararo inspeksiya 
hisobiga o‘tkazilgan. Natijada yirik soliq to‘lovchilar soni 901 tani tashkil etgan.

Ushbu korxonalarning 2024-yil davomida to‘lagan soliqlari tarmoqlar kesimida tahlil qilinganda, eng katta 
ulush tog‘-kon metallurgiya sanoati, neft-gaz va yoqilg‘i sanoati hamda moliyaviy xizmatlar sohasiga to‘g‘ri 
keladi (1-jadval).

1-jadval. 2025-yilda yirik soliq to‘lovchi korxonalarning tarmoqlar kesimida soni va ularning to‘lagan soliqlari. [9]

T/r Tarmoqlar 2024-yilda to‘langan soliqlar (mlrd so‘m)

1 Tog‘-kon va metallurgiya sanoati 51 878,0

2 Neft-gaz va yoqilg‘i sanoati 23 132,6

3 Moliyaviy xizmatlar sohasi 8 803,8

4 Avtomobil sanoati 5 785,3

5 Boshqa korxonalar 5 279,2

6 Alkogol va tamaki mahsulotlari sanoati 4 347,9

7 Savdo sohasi 3 895,4

8 Transport sohasi 3 177,3

9 Elektr-energetika sanoati 3 008,8

10 Qurilish sohasi 2 997,7

11 Oziq-ovqat va nooziq-ovqat sanoati 2 665, 8

12 Mobil aloqa kompaniyalari 2 512,7

13 Kimyo sanoati 1 289,3

14 Qurilish materiallari sanoati 1 157,5

15 Elektron tijorat korxonalari 104,9

Jami 120 036,3

2024-yilda yirik soliq to‘lovchilar tomonidan budjetga 120 036,3 mlrd so‘m undirilishi ta’minlanib, o‘tgan 
yilning mos davriga nisbatan (97 171,2 mlrd so‘m) 22 865,1 mlrd so‘mga yoki 23,5 foizga o‘sishga erishildi.

“Yuridik shaxslarni yirik soliq to‘lovchilar toifasiga kiritishning mezonlarini belgilash to‘g‘risidagi Nizom”ning 
4-bandining “a” kichik bandida aktsiz solig‘iga tortiladigan tovarlarni ishlab chiqaruvchi va aktsiz to‘lanadigan 
xizmat ko‘rsatuvchi korxonalar, bundan alkogol va pivo mahsulotlari ishlab chiqaruvchi korxonalar mustasno 
ekani belgilangan.

Shuningdek, O‘zbekiston Respublikasi Prezidentining 2024-yil 24-dekabrdagi O‘RQ-1014-son Qonuni 
bilan 2025-yil 1-apreldan tarkibida shakar yoki boshqa shirinlashtiruvchi moddalar mavjud bo‘lgan gazlanmagan 
ichimliklar uchun aktsiz solig‘i joriy etildi.

Bundan ko‘rinadiki, yuqoridagi Nizomga asosan tarkibida shakar yoki boshqa shirinlashtiruvchi moddalar 
mavjud bo‘lgan gazlanmagan ichimliklarni ishlab chiqaruvchi korxonalar ham tovar aylanmasidan qat’i nazar 
yirik soliq to‘lovchilar toifasiga kiritilishi lozim bo‘ladi.

Bugungi kunda yirik soliq to‘lovchilar tarkibida 41 ta aktsiz solig‘iga tortiladigan tovarlar ishlab chiqaruvchi 
korxonalar mavjud bo‘lib, shundan 24 tasi shakarli shirinlashtiruvchi moddalar qo‘shilgan suv ishlab 
chiqaruvchilarni, 13 tasi motor moyi ishlab chiqaruvchilarni va 2 tasi tamaki mahsulotlari ishlab chiqaruvchilarni 
tashkil etadi.

Ushbu korxonalarning 9 tasining tovar aylanmasi 100 mlrd so‘mgacha, 21 tasiniki esa 10 mlrd so‘mgacha 
bo‘lgan. Mazkur holat yuqoridagi qonunchilikka kiritilgan o‘zgartirishlardan kelib chiqib, yirik soliq to‘lovchilar 
toifasiga kiritish mezonini qayta ko‘rib chiqish zaruratini ko‘rsatadi.

Shuningdek, amaldagi Nizomning 4-bandining “a” kichik bandiga asosan mobil aloqa kompaniyalari 
aktsiz to‘lanadigan xizmat ko‘rsatuvchi korxonalar sifatida yirik soliq to‘lovchilar toifasiga kiritilgan edi. Biroq, 
O‘zbekiston Respublikasining 2024-yil 24-dekabrdagi O‘RQ-1014-son Qonuniga asosan mobil aloqa xizmatlari 
uchun aktsiz solig‘i bekor qilindi.

Bundan tashqari, amaldagi tartibga ko‘ra kimyo sanoati sohasidagi korxonalar tovar aylanmasi va xodimlar 
soni belgilangan chegaradan oshgan taqdirda yirik soliq to‘lovchilar toifasiga kiritiladi. Biroq, “O‘zkimyosanoat” 
tarkibiga kiruvchi ayrim korxonalar amaldagi mezonlarga mos kelmagani bois yirik soliq to‘lovchilar tarkibiga 
kiritilmagan.

“O‘zkimyosanoat” AJ tarkibidagi korxonalarni yirik soliq to‘lovchilar toifasiga kiritish esa kimyo sanoati 
korxonalari soliq ma’murchiligini bir markazda yuritish va muvofiqlashtirib borish imkonini yaratadi.

Mobil aloqa kompaniyalari esa, yuqoridagi Qonunga muvofiq aktsiz solig‘idan chiqarilgan bo‘lsa-da, 
hozirgi kunda xizmat ko‘rsatish sohasining strategik segmenti hisoblanadi. 2024-yil yakuni bo‘yicha 6 ta mobil 
aloqa kompaniyasi tomonidan davlat budjetiga 2 516,4 mlrd so‘m soliq to‘langan. Shuning uchun ushbu soha 
korxonalarining soliq ma’murchiligini bir markazda yuritish maqsadga muvofiq hisoblanadi.

2-jadval. Amaldagi mezonlarga asoslan yirik soliq to‘lovchi korxonalarning tarkibi. [10]
T/r Yirik soliq to‘lovchilar toifalari Korxonalar soni
1 Aktsiz solig‘iga tortiladigan tovarlarni ishlab chiqaruvchi va xizmat ko‘rsatuvchi korxonalar 41 ta
2 Tijorat banklari, tovar, fond va valyuta birjalari 85 ta

3 “Navoiy kon-metallurgiya kombinati” AJ, “Olmaliq KMK” AJ, “O‘zbekiston temir yo‘llari” AJ 
va ularning tarkibidagi tashkilotlar 54 ta

4 Mahsulot taqsimotiga oid bitim bo‘yicha ishlarni bajarishda ishtirok etayotgan tashkilotlar 5 ta

5 Tovar aylanmasi BHMning 735 ming baravaridan yuqori, xodimlar soni 10 nafardan ortiq 
korxonalar (klasterlar va alkogol mahsulotlari ulgurji sotuvchilari mustasno) 486 ta

6
Uglevodorod xomashyosi va mineral resurslarni qazib oluvchi, qayta ishlovchi, yetkazib 
beruvchi va sotuvchi, shuningdek elektr energiyasini ishlab chiqaruvchi va yetkazib 
beruvchi yuridik shaxslar (yoqilg‘i quyish shoxobchalari mustasno)

137 ta

7 O‘zbekiston Respublikasi havo bo‘shlig‘idan yo‘lovchi tashishda foydalanadigan, xalqaro 
havo aloqalarini amalga oshiruvchi yuridik shaxslar 24 ta

8 Realizatsiya joyi O‘zbekiston Respublikasi bo‘lgan elektron shakldagi xizmatlarni 
realizatsiya qiluvchi chet el yuridik shaxslari 69 ta

X U L O S A  V A  T A K L I F L A R
Xulosa sifatida shuni aytishimiz mumkinki, yuridik shaxslarni yirik soliq to‘lovchilar toifasiga kiritishning 

amaldagi mezonlarini qonunchilikda amalga oshirilgan o‘zgartirishlar, yuridik shaxslarning faoliyat turi hamda 
rivojlangan davlatlar tajribalarini inobatga olgan holda takomillashtirib borish muhim hisoblanadi.

Shunga ko‘ra, yuridik shaxslarni yirik soliq to‘lovchilar toifasiga kiritishning amaldagi mezonlarini yanada 
takomillashtirish bo‘yicha quyidagi takliflar o‘z samarasini berishi mumkin deb hisoblaymiz:

– Tarkibida shakar yoki boshqa shirinlashtiruvchi yoki xushbo‘ylashtiruvchi moddalar mavjud bo‘lgan va 
iste’mol uchun qadoqlangan ichimliklar, energetik va tetiklashtiruvchi ichimliklar hamda motor moyi ishlab 
chiqaruvchi korxonalar uchun ham yillik tovar aylanmasi miqdorini inobatga olish tartibini belgilash.

– Respublikamizda yetakchi bazaviy tarmoqlar bo‘lgan tog‘-kon, yoqilg‘i-energetika, temir yo‘llari, havo 
transporti va tijorat banklariga qo‘shimcha ravishda “O‘zkimyosanoat” AJ hamda aloqa kompaniyalarini yirik 
soliq to‘lovchilar toifasiga kiritish.

